
Berkarar döwletiň täze eýýamynyň Galkynyşy döwründe Hormatly Prezidentimiz Serdar
Berdimuhamedowyň tagallasy bilen ýurdumyzyň atçylyk pudagyny ösdürmek döwletimiziň
ileri tutulýan wezipeleriniň hataryna girizildi. Türkmen atlary, şol sanda ahalteke bedewleri
öz taryhyny örän irki döwürlerden alyp gaýdýar.

Ahalteke bedewlerimiziň taryhyny öwrenmek, olaryň tohumçylyk işlerini ösdürmek hem-de
tohum arassalygyny saklamak boýunça alnyp barylýan işlere Berkarar döwletiň täze
eýýamynyň Galkynyşy döwründe täzeden öwüşgin berildi. Türkmen ahalteke atlarynyň gelip
çykyşy barada dünýäniň atşynas alymlarynyň arasynda dürli pikirler gabat gelýär. Meşhur
alymlar ahalteke atlarynyň gelip çykyşyny öwrenmek üçin, ilki bilen, şol tohumy döreden
halkyň taryhyny öwrenmelidigini juda ýerlikli belleýärler. Munuň özi diýseň adalatlydyr.

Örän irki döwürlerde dörän we seýisler tarapyndan kämil keşbe ýetirilen türkmen atlary
dünýäniň köp bedewleriniň tohumynyň gowulanmagyna öz täsirini ýetiripdir. Häzirki wagtda
türkmen bedewleri dünýäniň birnäçe döwlet-lerinde ösdürilip ýetişdirilýär. Ol döwletleriň
atçylyk pudagynda ahalteke atlaryna aýratyn ähmiýet berilýär.

Halkymyzyň durmuşynda her bir milli gymmatlygymyzyň öz ornunyň bolşy ýaly, gamyşgulak
bedewlerimiziň hem mynasyp orny bardyr. Şonuň üçin-de bu behişdi be-dewlere aýratyn
sarpa bilen sereden ata-babalarymyz onuň bilen baglanyşykly ençeme pähim-parasatlary
döredipdirler. «At — myrat», «At agynan ýerde toý bolar», «Bedewli öý — döwletli öý», «Aty
baryň — ganaty bar» diýen ýaly nakyllar türkmen halkynyň arasynda öňden-ahyra bedewiň
mertebesiniň juda belentde tutulandygyna şaýatlyk edýär.

At türkmenlerde döwletliligiň, mertligiň nyşany hasaplanypdyr. Şonuň üçin hem beýik
akyldarymyz Magtymguly Pyragy: «At gazanan goç ýigidiň, owal bedew aty gerek» diýýär.
Görogly beg hem özüniň Gyratyny söýüp-söýgüläp: «Perzent dilemedim, seni diledim», «At
ýigidiň gardaşydyr» diýýär.

Halkymyz bilen birlikde uzak taryhy ýoly geçen meşhur bedewlerimiz eýesine wepalylyk,
ynsan kimin syzgyrlyk, syratlylyk, ýyndamlyk, çydamlylyk ýaly ajaýyp häsiýetleri bilen
tapawutlanypdyr. Ata-babalarymyz köp ýyllaryň dowamynda çeken irginsiz zähmetleriniň,
pähim-paýhasynyň, inçe synçylyk häsiýetleriniň netijesinde ahalteke bedewlerinde şeýle
ajaýyp sypatlaryň jemlenmegini gazanyp bilipdirler. Pederlerimiziň seýisçilik hünäri has
kämilleşip, döwürleriň dolanmagy bilen atçylyk-seýisçilik kärine öwrülipdir. Hut şu käriň
esasynda hem ahal-teke atlary barha kämilleşdirilip, sap arassa tohum bedewler
köpeldilipdir.

Bu zatlar ýurdumyzyň atşynaslaryny gowudan-gowy bedewleri ösdürip ýetişdirmäge

höweslendirse, bedew muşdaklarynyň Gahryman Arkadagymyza bolan hoşallyklaryny has-da
joşdurýar.

